
			«Vi er alle slaver av den travle tid vi lever i. Nettopp derfor trenger man mer enn noensinne en avslappende ferie. Tenk bare på en hvit sandstrand med blå himmel over seg – dukke i de salte, friske bølgene eller foreta interessante, historiske streiftog.»

			Frå Saga Tours Syden-katalog, 1964







			Forord frå Norden, 2021

			Vi har etter kvart vent oss til å få uvante beskjedar. 

			Ein dag i mars 2020 sa for eksempel dei politiske ­leiarane våre: «Frå og med i dag skal du ikkje gå på skulen, du skal ikkje gå i barnehagen, du skal helst ikkje gå på jobb, ikkje gå på idretts­arrangement eller kulturarrangement, du skal ikkje helse på folk eller klemme folk, du skal ikkje besøke eldre og sjuke slekt­ningar. Du skal kort sagt gjere det motsette av alt du har lært. Dessutan er pubane stengt.»

			Det var pandemi, så vi gjorde så godt vi kunne. Det uvanlige blei fort vanlig. Snart kvapp vi når nokon klemte på tv. Og snart ­hadde vi gløymt at sprit var noko vi ein gong drakk.

			Men det skulle bli verre. For så kom beskjeden: I år kan vi ikkje reise på ferie dit vi vil. Helst skal vi feriere i heimlandet. 

			På denne tida var vi framleis fulle av dugnadsånd og naiv tru på framtida, og frykt, så vi gjorde så godt vi kunne, igjen. Vi ferierte i heimlandet. Og for å vise oss sjølve og alle andre at dette takla vi, så skrytte vi av ferien. Mykje, høgt og gjerne. 

			Men med kva ord? 

			Kva var det veldig mange av oss skreiv under skrytebilda vi la ut frå ferien i heimlandet? Bilda der vi drikk ein litt for dyr pils på ei litt for kald uteservering med app-bestilling? Eller badar i litt for kaldt vatn litt for langt nord? Bilda der vi smiler dei litt for hysteriske smila våre for å overbevise oss sjølve og andre om at feriering i heimlandet går heilt fint? 

			Kva skreiv vi der? Jo, der skreiv vi:

			«Kven treng vel Syden?»

			Sjølv no, altså. Sjølv no, etter at vi har blitt verdensvante og har vore overalt og har sett alt, sjølv no er det dette som er målet på kor vellykka ei ferieoppleving er. Sjølv no, minst eit halvt århundre etter at charterturisme blei vanlig, lenge etter at gruppereiser til Sør-­Europa blei ein vits, ein vits om vulgære, late, solbrente folk på ei strand, lenge etter at å dra til Syden blei like vanlig som å stikke på hytta eller på helgetur til slekta. Sjølv no – sjølv om vi veit betre – sjølv no er det dette vi samanliknar oss med når vi sit der med pledd i fanget på ei uteservering, unaturlig langt unna nabobordet: Dette mytiske landet der ingenting er som heime: Syden. 

			Sjølv no, i all mulig beskjedenheit, atten–nitten år etter at eg skreiv denne boka om Syden. 

			«Syden» kom ut første gong i 2002, altså midt i den korte ­perioden i moderne historie då internettkafear var ei næring i vekst. På ein måte er det lenge sidan. I Syden-år er det ikkje lenge sidan. I Syden­-år kunne det vore no. Allereie den gongen var boka skriven i for­undring over at Syden-draumen og Syden-klisjeane lever vidare i ei tid då vi eigentlig er verdensvante nok til å vite  betre. I boka reiser eg til Syden etter ideala frå endå eldre Syden-katalogar, frå den tida då Syden faktisk var ein draum, og eg finn ut at det går fint an. 

			Eg trur det hadde gått an no også. For sjølv om mykje har forand­ra seg i forholdet vårt til reising og feriering og land med sol dei siste tjue åra, så er det noko med Syden som framleis lever og trivst som berre juling. Sannsynligvis fordi vi vil at det skal vere sånn.  

			Klisjeane, for eksempel, som vi gjerne tyr til når vi vil distansere oss frå dei Syden-turistane vi ikkje vil vere. Eg foretok eit google-søk i samband med at denne boka skulle ut på nytt. Frå i alle fall så seint som 2018 fann eg artiklar i relativt seriøse medium om at norske ­Syden-turistar klappar når flyet landar. I verkeligheita er det ingen som har gjort det på veldig lenge. 

			Men i klisjeen er Syden-turistar framleis dritings før avgang, har kofferten full av knekkebrød, snakkar høgt norsk til alle dei møter, og gleder seg til grisefesten. I verkeligheita var grisefestens gullalder over før mi tid. Allereie i 2002 er grisefesten, som du vil sjå, skildra som eit straks utdødd fenomen. Ein av dei siste gjenlevande, Casa Antonio på Gran Canaria, er nemnt i boka. Casa Antonio slutta med grisefestar i 2006, både fordi interessa var sterkt dalande, og fordi Antonio sjølv, som naturligvis hadde tilnamnet Grise-­Antonio, fann ut at tida var inne for å pensjonere seg etter å ha vore vert for skandinavar på grisefest sidan 1962. Grise-Antonio var då 81. 

			Men eit par år seinare gjekk det rykte om at Antonio sakna grise­festane og ville gjere comeback. Og skandinavar i Syden arrangerer stadig spreidde retro-grisefestar, med ein liten dose ironi og nostalgi til grisen og allsongen. Eg er sikker på at dei har det artig. Og slik held ironien Syden-klisjeen levande. Ironi har eit ufortent dårlig ­rykte. 

			Fleire av barane, restaurantane og hotella eg er innom i boka, finst sjølvsagt ikkje lenger, men (eg har sjølvsagt googla dette også) overraskande mange av dei gjer det faktisk. Menyen, klientellet og prisnivået er kanskje noko endra, men mykje er også likt. Den om­talte Gjøkeredet i Magaluf lever for eksempel, mellom anna takka vere ein innsamlingsaksjon blant dei norske stamgjestane då Gjøkeredet som så mange andre sleit med konsekvensane av koronaned­stenginga. Vi støttar opp om Syden-draumen vår når han treng hjelp.

			Sjølvsagt har mykje endra seg sidan 2002. For ikkje å snakke om sidan den norske charterturismen starta i 1959. Men draumen om både det ukompliserte og det autentiske er ganske lik. 

			Sjølv om vi ferierer annleis no. Det er færre av oss som drar på heilt tradisjonelle pakketurar med landskvinner og -menn til Syden. Men det er fleire av oss som har hus der. Så draumen har gått frå draumen om ein ukomplisert ferie til draumen om eit ukomplisert liv. I ein eigen Syden-heim, der du i tillegg til alt anna kan pusse opp så mykje du vil. Det er litt som å vere på hytta, berre hyggelig. 

			Sjølv om det å reise faktisk har blitt veldig mykje mindre komplisert. Teknologien har gjort at vi i dag ikkje behøver å bruke eit einaste minutt på ting vi for tjuefem år sidan brukte halve ferien til: finne fram, lese kart, leite etter billettar, leite etter reisesjekkar, leite etter pengevekslarar, stå i kø hos pengevekslarane og krangle med familien om kvifor ingen finn vegen tilbake til butikken der vi for fire dagar sidan leverte inn dei første feriebilda til framkalling. 

			Sjølv om vi ikkje lenger legg ferien til ein inngjerda resort fordi det er trygt og reint og folk snakkar norsk, men fordi det er så greitt for ungane. 

			Sjølv om vi har blitt mykje betre vant og gjerne tek ei langhelg i ein storby i staden for – eller i tillegg til – den litt ukultiverte badeferien. Men dragninga mot det autentiske er den same som i Syden-draumen om å bli stamgjest på den familiedrivne tavernaen. Den er like ekte, like umulig og like komisk. No gir denne draumen utslag som at vi leiger oss ei airbnb-leilegheit midt i byen, for å bu slik folk bur, men vi bur i strøk der ingen lokale har råd til å bu meir fordi alle leilegheitene er fulle av turistar som gjerne vil vere autentiske og bu der folk bur. 

			Klisjeane lever lenge etter at verkeligheita har komme seg ­vidare, og med ironi, nostalgi og innsamlingsaksjonar på Facebook jobbar vi aktivt for at det skal vere sånn. 

			Derfor er det du får her, heller ikkje ei oppdatert utgåve av boka Syden. Eg har retta opp eit par ærlig talt ganske pinlige feil, og stroke nokre vitsar som var såpass 2002 at eg ikkje forstod dei sjølv eingong då eg las gjennom boka. Elles er boka som den gong då. Den einaste skilnaden er at boka er dobbelt så bra no. Fordi boka no både er eit tidsbilde frå den korte perioden i moderne historie då internettkafear var ei næring i vekst, og eit bilde av den tidlause, uknekkbare Syden-draumen som lever som berre det. Akkurat som Syden er boka både retro og aktuell, både ironisk og inderlig, både før og no. For tida går litt annleis i Syden. 

			Og når det er slutt på alle dei uvanlige beskjedane, drar vi til­bake, heim, til Syden. 

			Og vi kjem til å synest ingenting er forandra, sjølv om alt er for­andra. Der har du Syden. Kontrastanes land. 







			Første del

			Syden

			Kontrastanes land 







			«Her er de – Europas dejligste feriemål – de smilende kyster – de blå bjerge – landskapene med alle spektrets farver – her er byerne og stederne, hvor svundne tider stadig og med uforminsket kraft fortæller menneskehedens brogede historie på godt og ondt – her er den levende, farverige nutid – den evige sol – det vidunderlige klima, som fornyer – her er duften fra blomsterne – her er vinen – den søde lediggang – det internationale liv, atmosfæren – luksus og primitivitet – ja, alt hvad en rejsende kan begære – det er Dem, der skal vælge …»

			Frå Stjernerejsers katalog, 1965

			«En feriereise koster ofte like mye som et TV-apparat, en fryseboks eller en oppvaskmaskin. Men den har ikke ett års garanti. De kan ikke se på den eller prøve den innen De kjøper. Den kan ikke byttes dersom De ikke skulle bli fornøyd. Og det verste er: De betaler hvert eneste øre i forskudd. Innen De har sett det De betaler for. Jeg tror ikke at det er noen annen vare som kjøpes med så mye blåøyd optimisme.»

			Frå ABC Vingreisers sommarkatalog, 1974







			Fakta om Syden

			Flateinnhald: 3 640 km² (1960), 10 608 492 km² (2000) 

			Innbyggartal: 150 000 (1960), 687 735 0001 (2000)

			Hovudstad: Badestranda

			Folkeslag: Lokale folk og turistar 

			Næringsliv: Turisme, servering, guiding, underhaldning, utleiging av pedalbåtar, arrangering av utflukter m.m. Litt fiske

			Språk: Hovudsaklig spansk, portugisisk, fransk, italiensk og gresk. Litt engelsk og tysk. Nokre få, til dels grove, setningar på skandinavisk utvalde stader

			Valuta: Gærningar, no stort sett euro

			Religion: Hovudsaklig soltilbeding

			Styreform: Syden er samansett av mange småstatar med stor grad av indre sjølvstyre, drivne av representantar for inter­nasjonale turoperatørar, ofte kledde i sterke fargar

